
Подобрувањето на системот за безбедност во сообраќајот и спречувањето на сообраќајните 
незгоди е интерес на секој поединец, без оглед на раса, пол, национална припадност, потекло, 
вероисповед, политичко или друго уверување, имотна состојба и старост. Дејствувањето во 
системот за безбедност во сообраќајот се презема во согласност со важечките методи, правила и 
принципи на науката и струката. Нашите градови се автоцентрични, имаме постојан форсиран 
пораст на градежен фонд и возила и тоа е притисок што градовите не можат да го издржат.

Притисокот го чувствуваме сите, а најголема е штетата по нашите деца и нашата младина, чијашто 
безбедност како најмлади и најранливи учесници во сообраќајот е загрозена повеќекратно. Децата 
како ранливи учесници во сообраќајот треба да уживаат посебна заштита во сообраќајниот систем, 
а во процесот на дејствување во системот за безбедност во сообраќајот безбедноста на децата е 
приоритет.

Во овој прирачник приоритет е ставен на важноста од подигнување на свесноста на децата и 
наставниците за одржливата урбана мобилност и безбедност во сообраќајот, воедно и за културата 
во сообраќајот. Дополнително, во прирачникот се објаснуваат и се презентираат активности и 
практики како децата да бидат безбедни во сообраќајот, но исто така прирачникот го промовира и 
концептот на т.н. безбедни зони од дома до училиште, нешто што е од особена важност во 
секојдневието на детето, но и на родителите.

ОСНОВЕН МОТИВ за подготовка на прирачникот „БЕЗБЕДНИ УЧИЛИШНИ ЗОНИ“ ни е тој да служи во 
процесот на донесување стратегии за одржлив и делотворен систем на управување со безбедноста 
во сообраќајот и мобилноста на територијата на еден град (општина), додека ОСНОВНАТА ЦЕЛ е да 
укажеме на потребата националните, а пред сè локалните власти да стават акцент на безбедноста 
во сообраќајот во училишните зони.

ВОВЕД

ROAD TO
SAFETY

Безбедноста во локалната заедница е еднa од основните теми на кои денес се посветува големо 
внимание во научните кругови. Затоа што безбедноста во сообраќајот е само еден од сегментите на 
целиот систем за безбедност, мора да ѝ се даде голема важност како исклучително важна научна 
дисциплина, која е составен дел од секојдневниот живот.

Според Законот за безбедност на сообраќајот на патиштата – ЗБСП, единиците на локалната 
самоуправа имаат законска обврска да го подигнуваат нивото на безбедност во сообраќајот. Но, 
улогата на локалните совети во подигање на нивото на безбедност во сообраќајот е сведена на 
развиената свест и личен ангажман на поединецот – член, за потребата од подигнување на нивото на 
безбедност во сообраќајот и препознавање на добри идеи.

Со цел состојбата во безбедноста во сообраќајот во локалната заедница да биде на соодветно ниво, 
клучно е сите влијателни фактори што придонесуваат за тоа да бидат усогласени. Под влијателни 
фактори се мисли, пред сè, на граѓаните, потоа на училиштата и градинките, на полицијата, на властите, 
на медиумите, граѓанските организации и многу други.

Потребата за безбедност на децата во сообраќајот е навистина голема. Денес, постојат различни 
програми и стратешки документи што имаат цел да ја подобрат безбедноста на децата, но најмногу на 
глобално ниво. Покрај тоа, организирани се кампањи и многу други настани во кои учествуваат голем 
број институции и секоја од нив и секој поединец има свое значење. Сепак, она што локалната 
заедница дефинитивно треба да го имплементира кога станува збор за безбедноста на децата се 
регулираните училишни зони!

Однесувањето на децата е многу често непредвидливо и зависи од различни фактори што се 
последица на однесувањето дома или на училиште. Децата се многу чувствителни на настани во 
семејството и училиштето, што можат значително да го намалат нивното внимание кон возилата и 
начинот на кој тие ја преминуваат улицата или се движат по неа. По напуштањето на училиштето, 
децата честопати безгрижно трчаат, си играат, па е многу веројатно нивно излетување на коловоз. 
Честопати, постои и меѓусебно докажување и конкуренција помеѓу децата што доведува до создавање 
на дополнителна опасност.

Имено, грешките што ги прават децата во сообраќајот се предизвикани од ограничената можност да 
добиваат и да преработуваат повеќе информации одеднаш, неможноста за правилно проценување на 
брзината и оддалеченоста на возилата, непознавањето на сообраќајните знаци и семафорите, 
ограничената способност за препознавање на важни околности, недостатокот на навика кај детето 
дека > „ТРЕБА ДА ВИДИ И ДА БИДЕ ВИДЕНО“! Децата често прават грешки во процената на времето 
потребно за да се премине улицата, а врз нивното однесување влијаат и карактеристиките на нивната 
личност, проблемите што ги зафаќаат во моментот, настани и феномени во околината.

Физичките карактеристики на училишните деца во форма на нивната кревка физичка става и мала 
висина, заедно со карактеристиките на однесувањето, претставуваат постојана опасност за возачите 
во однос на ненадејно, непредвидливо и невидливо излетување на децата на патот. Исто така, треба 
да се потенцира дека во еден процент, поради недоволно внимание и грижа на родителите, децата кои 
не се обучени за независно безбедно учество во сообраќајот, одат од дома до училиште без надзор.

БЕЗБЕДНОСТА НА ДЕЦАТА ВО СООБРАЌАЈОТ КАКО ОПШТЕСТВЕН ПРОБЛЕМ

При лоцирање на училиштата не се разгледувала потребата децата да доаѓаат во училиштата колку 
што е можно посигурно и да го преминат патот колку што е можно помалку пати, затоа што повеќето 
училишта се изградени пред децении кога имавме сообраќај со занемарлив интензитет.
Голем број деца доаѓаат на училиште со нивните родители со автомобил, но има и голем број деца 
кои доаѓаат на училиште пеш и често поминуваат подолг пат.

Генерално, сообраќајот не е смирен, нема „лежечки полицајци“, нема патроли на сообраќајната 
полиција, училишни сообраќајни единици или сообраќајни патроли на постари граѓани (родители 
или други возрасни) за обезбедување на движењето на децата од дома до училиште. Во прилог на 
овие информации ни одат и податоците добиени од спроведената Втора евалуација во основните 
училишта во Македонија – https://veloschools.mk/uchilishta/.

Евалуацијата беше спроведена од страна на Здружението на граѓани „Еко Логик“ –основач на 
образовната програма Вело-училишта и таа беше реализирана во учебната 2019/2020 година во 
основните училишта во Македонија, кои се членки на мрежата на Вело-училишта. Во таа насока 
добиените податоци ни укажуваат дека дури во 60% од општините не постојат средства за 
смирување на сообраќајот во близина на училиштата.

Слика 1: Приказ на резултати од 
евалуација на сообраќајниот систем 

во зоната на училиштата

Слика 2: Приказ на резултати од 
евалуација на сообраќајниот систем 

во зоната на училиштата

Слика 3: Приказ на резултати од анкетата на наставници

Особено е неопходно да се потенцира дека децата не страдаат само пред нивните училишта туку и 
по целата траса, од дома до училиште и обратно.

Посебно внимание треба да се посвети на регулирањето на сообраќајот во училишните зони, каде 
што најбројна структура на учесници во сообраќајот се децата. Возењето на автомобилите најчесто 
е со недозволена брзина, а како главен причинител на кој укажаа дури 88% од наставниците за тоа е 
несовесното возење, големата и несоодветна брзина на возилата, како и непочитувањето на 
сообраќајни знаци и правила.

Од децата не може да се очекува дека секогаш ќе дејствуваат правилно и навремено, имајќи ги 
предвид нивните физички и психофизички способности. Треба да се има предвид нивото на 
образование, т.е. способноста на децата да го разберат поставениот систем и нивото на сообраќајна 
култура или подготвеноста на децата да ги почитуваат правилата и прописите.

Од овие причини, безбедноста на децата во сообраќајот во голема мера зависи од другите 
корисници на патиштата.

Овие факти индицираат дека современиот концепт за заштита на децата во сообраќајот мора да 
вклучува концепт за приспособување на сообраќајната околина на потребите на децата.

Затоа, низ Прирачникот ќе укажеме на постојните проблеми за безбедноста на децата на училишна возраст во 
сообраќајот во градот и ќе предложиме мерки што треба да се преземат за да се зголеми нивото на нивната 
безбедност, како во зоните на училиштата, така и на патот од дома до училиште, односно од училиште до дома.

Критериумите што го дефинираат процесот на проектирање на безбедни патеки/зони до 
училиштата мораат да бидат разбирливи и реални во просторот и времето.

 • Критериумот за влезни податоци се однесува на разбирливоста и недвосмисленоста на   
 одредени влезни податоци, кои се собираат со редовна постапка (статистички податоци,   
 броења на сообраќајот, податоци прибрани со снимање на терен и научни истражувања).
 • Критериумот за дизајн мора да обезбеди дека проектната задача претставува логична   
 целина. При проектирањето се почитуваат важечките законски регулативи. Проектот мора   
 да обезбеди понатамошна реализација.
 • Критериумот поврзан со ефектите подразбира изразување на ефектите преку    
 квантитативни индикатори (број на намалувања во сообраќајни незгоди, зголемена    
 мобилност со велосипед, подигнување на нивото на услуга во јавниот превоз, подигнување  
 на нивото на безбедност на некоја улица итн.).

КРИТЕРИУМИ ЗА ТЕХНИЧКО РЕГУЛИРАЊЕ НА СООБРАЌАЈОТ
ВО ЗОНИТЕ НА УЧИЛИШТАТА

Слика 4: Безбедна пешачка патека и подигнат пешачки премин

Слика 5: Безбедна/обезбедена велосипедска патека

Мерките што можат да се спроведат за да се подигне нивото на безбедност во зоните на училиштата 
и кои се однесуваат на училишното подрачје на опфат се поделени на:

 • Мерки за сообраќајно проектирање и ре/дизајн на уличната мрежа;
 • Акции од страна на одредени социјални структури (родители, деца, наставници, граѓански  
 организации, општински совети за безбедност на сообраќајот итн.);
 • Мерки за регулирање на сообраќајот;
 • Образование (теоретско и практично).

Сообраќајното проектирање во основата предвидува воведување мерки за измена на режимот на 
сообраќај (систем на еднонасочни улици, мерки за смирување на сообраќајот во подрачјето на 
опфат, смирувачи на брзина, заштитни огради за пешаци и сл.). Најдобро е ако бидат придружени со 
соодветни градежни интервенции (патни диети), кои вклучуваат соодветни архитектонски бариери. 
Паралелно, мора да се посвети внимание на стационарниот сообраќај, особено на непрописното 
паркирање и узурпирање на површините наменети за пешаци.

МЕРКИ ЗА ПОДИГНУВАЊЕ НА НИВОТО НА БЕЗБЕДНОСТ НА ДЕЦАТА

МЕРКИ ЗА СООБРАЌАЈНО ПРОЕКТИРАЊЕ И РЕ/ДИЗАЈН НА УЛИЧНА МРЕЖА

Потребно е ВЕДНАШ во околината на училиштата да се воведат рестриктивни мерки во 
паркирањето заради потенцијална опасност за децата кои трчаат меѓу паркираните возила на 
патот. Во над 67% од општините, пешачките и велосипедските патеки во близина на училиштата се 
окупирани од возила и не се безбедни за користење. Пешачките премини треба да се контролираат 

Слика 6: Приказ на резултати од
евалуација на сообраќајниот систем

во зоната на училиштата

Слика 7: Процентуална застапеност
на вело-инфраструктура по општини

со соодветна сигнализација. Доколку тоа е невозможно, пешачките премини треба да бидат 
осветлени, а сообраќајот во најтесната зона треба да се регулира со сообраќајни патроли 
(специјално обучени лица, униформирани полициски службеници или обучени ученици/студенти), 
што особено се однесува на почетокот и крајот на часовите.

Слика 8: Паркирани возила на вело и 
пешачка патека и на пешачки 

премин (1)

Слика 9: Паркирани возила на вело и 
пешачка патека и на пешачки 

премин (2)

За да се подигне сообраќајната култура и за да се подобри нивото на безбедност во зоните на 
училиштата се препорачува преземање на одредени активности со родители, деца и наставници. За 
да бидат ефективни, овие активности поврзани со работата на локалните заедници и постапките на 
родителите мораат да бидат постојани, добро организирани и строго дефинирани. Наш предлог е 
овие акции да се организираат по повод одредени интернационални и/или државни празници или 
денови од интерес, како што се:

 • 16-22 септември – Европска недела на мобилност
 • 7-13 мaj – ООН Недела на безбедност на патиштата
 • 21 септември – Европски ден без жртви на патиштата
 • 22 септември – Ден без автомобили
 • 3 јуни – Ден на велосипедот
 • 11 мај – Ден за со велосипед на работа
 • 11 мај – Ден на културата во сообраќајот

АКЦИИ

Слика 10: Активности за безбедна пешачка и вело-инфраструктура,
Европска недела на мобилност 2019

Слика 11: Прва награда од Европската комисија за мобилност и транспорт
и Европската полициска мрежа, Европски ден без жртви на патиштата 2018

Слика 12: 22.09.2020 – Ден без автомобили– Вело-училишта со Вело-родео во Пехчево

Слика 13: 3 јуни – Интернационален ден на возењето велосипед – Вело-родео/Вело-училишта

Слика 14: Активности за безбедни деца, Недела на безбедност во сообраќајот и 
11 мај – Ден на културата во сообраќајот

На овој начин е очекуван зголемен интерес од страна на сите засегнати страни. Воспитувањето и 
образованието од областа на сообраќајот е поделено на систематско и задолжително за сите 
ученици преку соодветни предмети, како што е предметот по техничко образование, и 
несистематско, што се реализира преку членување во секции, како што се секциите за сообраќај, 
секцијата за велосипедизам и безбедност во сообраќајот како дел од програмата Вело-училишта, 
како и формираните училишни сообраќајни единици – УСЕ. Имајќи предвид дека децата многу често 
се жртви на сообраќајни незгоди, треба да се зголеми фондот на часови, во рамките на кои 
учениците би се запознале со опасните места во училишната зона и надвор од неа, а со лична посета 
на тие места практично и би ги потврдиле своите знаења за сообраќајот. Одредена улога во тоа, 
преку соработка со училиштата, треба да имаат Министерството за внатрешни работи, автошколите, 
авто-мото друштвата, граѓанските организации, советот на родители во основните училишта и 
други.

Постојат, но недоволно се користат училишните сообраќајни единици, а ние ги препорачуваме како 
алатка за регулирање на сообраќајот во присуство на сообраќаен полицаец, особено на почетокот и 
на крајот на часовите.

Слика 15: Училишна сообраќајна единица – УСЕ

Родителите исто така треба да влијаат на своите деца со своето однесување и со советите, кои инаку 
сакаат да ги имитираат своите родители. Тука се и медиумите (радио, телевизија, печат, социјални 
медиуми), кои како и сите други активности и кампањи можат да дадат значаен придонес, за да се 
развие општата култура во сообраќајот.

ПОРАКИ ЗА ДЕЦАТА:

 Пораки за деца од градинка до второ одделение
 – Држете ја раката на возрасниот секогаш кога ја преминувате улицата, на тротоар или на   
 паркинг откако ќе излезете од возилото.

 Пораки за деца од трето до шесто одделение
 – Патот се преминува на безбедно место.
 – Стоп! Гледај! Слушај! Размисли! Повторувајте го тоа секогаш кога ја преминувате улицата и  
 бидете претпазливи сè додека не пристигнете безбедно од другата страна на улицата.

ПОРАКИ ЗА РОДИТЕЛИТЕ (прв дел):

 – На децата пешаци лесно може да им се одвлече вниманието и тие често се премногу мали за  
 возачите да ги забележат.
 – Децата не се секогаш во можност да предвидат или да препознаат опасности и честопати   
 дејствуваат импулсивно. Разговарајте со вашето дете за безбедно однесување на улица, на  
 тротоар и објаснете му дека тоа не е безбедно место за играње.
 – Држете ја раката на вашето дете додека тоа не наполни најмалку осум години.

 – Барем до неговиот десетти роденден, надгледувајте го детето многу внимателно и држете го  
 за рака кога ја преминувате улицата.
 – На крајот на училишниот ден, децата можат да бидат возбудени, расеани или изморени и   
 честопати не се фокусирани на нивната безбедност, затоа секогаш кога сте во можност   
 пречекајте го детето пред училишните порти.
 – Ако не можете да бидете со вашето дете, замолете некое возрасно лице во кое имате   
 доверба да го придружува детето од/до училиште.

ПОРАКИ ЗА РОДИТЕЛИТЕ (втор дел):

Вашето дете мора да носи кацига кога вози велосипед на јавно место – таков е законот. Кацигата 
мора да биде во согласност со законските препораки и мора да стои безбедно и цврсто на главата на 
детето. Треба да се врзе цврсто, за да не се тресе или да не се лизга од главата. Не заборавајте 
секогаш да проверувате дали вашето дете носи шлем секогаш кога игра или вози на тркала – • 
велосипед • скутери • скејтборд • ролерки.

 Безбедно возење велосипед
 – Иако децата брзо учат да ги вртат педалите и успешно управуваат и сопираат, тие сè уште не  
 се подготвени да возат велосипед во близина на сообраќај или на пат. Барем до нивната   
 десетта година од животот, децата не треба да возат велосипед на пат, туку на места каде што  
 нема возила. За возење велосипед, тротинет и скејтборди најбезбедни се заградени места.   
 Така детето нема да може да вози велосипед на тротоар или улица или да падне на тротоарот  
 или на улицата. Треба особено да се внимава на пристапните патишта на кои секогаш постои  
 веројатност да налета, влезе или излезе возило.
 – На крстосниците, велосипедистите мораат да се симнат од велосипедот и да го туркаат   
 преку улицата како пешаци, следејќи ја постапката:

ВАЖНО: СТОП! ГЛЕДАЈ! СЛУШАЈ! РАЗМИСЛИ!

И учениците, но и другите учесници во сообраќајот треба да бидат поучени како да влезат во 
училишната зона, а со соодветна изведба на проектите на терен да бидат привлечени тоа да го 
сторат на:

 - Специјално обележаните и осветлени пешачки премини, дополнително обезбедени со   
 заштитни пешачки огради со што пешаците се насочуваат кон пешачките премини, секогаш, а  
 особено пред влезот-излезот од училиштето. Изведбата на оградата треба да биде таква што  
 ќе ги спречи децата да се лизгаат и да скокаат, односно нејзиниот дизајн да е неатрактивен и  
 нефункционален за ваков тип на детски активности. Препорачливо е оградата да се обои   
 црно-жолто за да се зголеми видливоста, што треба да значи уште едно предупредување за  
 возачите за близината на училиштето.

РЕГУЛИРАЊЕ НА СООБРАЌАЈОТ

Слика 16: ПРЕД-ПОТОА како да се ослободи тротоарот од узурпација со паркирани возила со
ограда со соодветен дизајн и дополнително обезбедување на лента за велосипедски сообраќај

Слика 17: ПРЕД-ПОТОА како да се обезбеди, издигне и означи безбеден пешачки премин

Слика 18: Акција БЕЗБЕДНО ДЕТЕ – Родителите и припадниците на УСЕ за децата

Слика 19 и слика 20: Учење на рачни сигнали што се употребуваат додека се
вози велосипед – Активност спроведена во училница од страна на Вело-училишта

Безбедноста на децата во сообраќајот и нивната загрозеност треба да се гледа како систем од три 
елементи: деца, возачи и потсистемот – улици во кој впрочем остваруваат контакт првите два 
елемента. Така, овие три елементи претставуваат и насоки во кои некој може и мора да дејствува, 
додека акциите треба да се спроведуваат постојано и истовремено во сите три насоки. Врз децата 
можеме да влијаеме на два начина:

 - Индиректно; и
 - Директно.

Часовите по сообраќајна едукација треба да се спроведуваат во сите училишта теоретски и 
практично. Теоретското учење се однесува на запознавање со основните концепти и правила на 
однесување во сообраќајот користејќи слики од сообраќајни ситуации, слајдови, филмови, 
сообраќајни знаци, семафори и др.

Практичните часови се реализираат на улица, на крстосница или со обука на децата на специјално 
изградени полигони што симулираат одредени сообраќајни ситуации.

ОБРАЗОВАНИЕ

Слика 21: Рачна сигнализација – поставена на секој Вело-родео настан

Слика 22: Вело-дефиле во ООУ „Ѓорѓија Пулевски“, како дел од редовните
активности во рамките на програмата Вело-училишта

Образовната програма Вело-училишта е единствен, позитивен и убав пример во образовниот 
систем во нашата земја, која се спроведува од 2018 година во 152 основни училишта во 30 општини во 
Македонија (моментален број на членки – 06.10.2021). Целта на програмата е унапредување на 
знаењето на децата, родителите, наставниците и пошироката јавност за темите: велосипедизам, 
одржлив транспорт, безбедност во сообраќајот и заштита на животната средина. Во таа насока 
училиштата што се членки на мрежата на Вело-училишта секојдневно имаат пристап до голем број 
активности, дидактички и промотивни материјали за горенаведените теми. Дел од активностите 
што се реализираат на годишно ниво како дел од образовната програма Вело-училишта се: 
теоретски и практични работилници на тема велосипедизам во училницата и надвор од неа, обуки 
за просветни работници (наставници/чки), како и реализација на настани (познатите Вело-родео 
настани). Од друга страна, како резултат на програмата Вело-училишта, досега се креирани и серија 
на дидактички и промотивни материјали кои вклучуваат: евалуации на капацитет и велосипедска 
инфраструктура на училишта и општини, прирачници за воведување велосипедизам во училницата 
и надвор од неа, како и други промотивни материјали за планирање и реализација на активности за 
подигнување на свеста за велосипедизмот и како алатка за спорт, но и како алатка за секојдневен 
транспорт кој не ја загадува животната средина.

Образовна програма ВЕЛО-УЧИЛИШТА

Слика 23: Вело-активности 
реализирани во училница

Слика 24: Вело-активности 
реализирани во училница

Слика 25: Вело-активности 
реализирани надвор од 

училница

Слика 26: Вело-активности реализирани надвор од 
училница

Вело-училишта има цел да го промовира велосипедизмот како безбеден, здрав и алтернативен 
начин на превоз за учениците во Македонија. Како дел од една посветена мрежа, на основните 
училишта им е овозможено да организираат и да спроведуваат активности за промовирање на 
велосипедизмот до училиштата и од нив, како и активности за безбедност во сообраќајот.

Еднаш неделно се објавуваат активности што се конципирани да можат да бидат реализирани за 
време на редовните часови во основното образование, но и како воннаставни активности, преку 
секцијата за велосипедизам. Активностите што се споделуваат со училиштата кои се членки на 
вело-мрежата се поделени во две категории: активности за во училница и активности за надвор од 
училница, односно активности што можат да се спроведат на отворено или во природа. Програмата 
се базира на пристапот за промена на однесувањето, кој се применува во европските проекти за 
одржлива мобилноста преку препознавање на училиштата што успешно имплементираат 
активности поврзани со темата велосипедизам. Вело-училишта како програма воведува пристап 
што ја стимулира конкуренцијата помеѓу училиштата што учествуваат, како и размена на своите 
искуства. Потребните прашања за безбедноста на патиштата – фактор што ја попречува честата 
употреба на велосипеди низ училиштата, се опфатени преку активно ангажирање на локалните 
власти во текот на имплементирање на програмата. Очекуваните резултати од програмата се 
зголемена свест на учениците, родителите, наставниците, општинските власти, како и пошироката 
јавност за придобивките од користењето на велосипедите како алтернатива за секојдневните 
транспортни средства, но исто така и знаење во поглед на патната инфраструктура и безбедноста во 
сообраќајот. Пристап до повеќе информации за програмата можат да се најдат на првата 
едукативна и интерактивна платформа https://veloschools.mk/ , која е креирана како дополнителен 
ресурс за сите основни училишта кои се членки на мрежата на Вело-училишта, како и за родителите 
и за сите вљубеници на велосипедизмот.

Слика 27: Насловна страница на веб-платформата Вело-училишта

Секоја од единиците на локалните самоуправи, советот на општината или советите за безбедност на 
патиштата, треба да донесе процедура за анализа на безбедноста на децата во сообраќајот во 
зоните на училиштата.

Процедурата треба да содржи:
– Анализа на сообраќајни незгоди во кои учествувале деца за одреден претходен период. Посебно 
внимание се посветува на просторната и временската распределба на сообраќајните незгоди и 
типичните ситуации во кои учествувале деца во целата област на гравитација на училиштето. 
Временската анализа се врши според месеците во текот на годината, деновите во текот на неделата 
и часови во текот на денот. Да се внимава на локации со зголемен објективен ризик според вкупниот 
број на сообраќајни незгоди, структурата на сообраќајните незгоди, според причината, структурата 
на жртвите, според последиците и карактеристиките на учесниците.
– Прибирање, синтеза и анализа на податоци.
– Обработка и приказ на резултатите.

– Анализа на ставовите на родителите (старатели) и претставници на училиштата за степенот на 
образование на децата во делот на сообраќајот, мерките потребни за подобрување на 
образованието на децата во делот на сообраќајната култура, потребни мерки за подигнување на 
нивото на безбедност на децата во сообраќајот, за субјективно опасни места околу училиштето и на 
патот кон дома.
Посебно значајно е утврдувањето на субјективни локации со зголемен ризик во училишната 
средина, како и субјективно опасни локации во гравитациската област на училиштата врз основа на 
ставовите на родителите (старатели).
– Анкети, прашалници.
– Дискусии.

– Посета на училишната зона, како и обиколка на гравитациската област на училиштата. Посебно 
внимание да се посветува на локациите со објективно и субјективно зголемена ранливост на децата 
во сообраќајот.
– Скица.
– Фотодокументација.

АНАЛИЗА НА СТЕПЕНОТ НА БЕЗБЕДНОСТ НА ДЕЦАТА ВО СООБРАЌАЈОТ

Гравитациското подрачје или училишна гравитациска област ја дефинираат улици. Имено, во 
деведесеттите години на 20 век било предвидено дека гравитациската област на училиштето мора 
да биде ограничена со улици од висок ранг, со цел да се избегне децата да ги преминуваат ваквите 
улици, односно да се избегне контакт на учениците со тековите на интензивен сообраќај, на пат кон 
училиштето. Ваквите регулативи теоретски ги насочуваат децата во најблиското основно училиште 
во нивното живеалиште. Во последните години, овие одлуки сè помалку се почитуваат, т.е. на 
родителите им е оставен послободен пристап при изборот на основно училиште за своите деца. Со 
ова непочитување, децата се принудени подолго да одат или да патуваат до училиште. Со 
продолжување на патот до училиштето, децата имаат поголеми шанси да се најдат во конфликтни 
ситуации и затоа при анализирање на нивото на безбедност на децата се предлагаат мерки за 
утврдување на безбеден пат до училиште, со активности што не треба да се спроведат само во 
тесната зона на училиштето туку и во гравитациската област, која е исто така зона на интензивно 
движење на децата.

Гравитациската област е просторот околу училиштето од каде што децата доаѓаат на училиште, а се 
дефинира врз основа на анкета на родители (старатели). Локациите на учениците од сите училишта 
се означуваат на соодветна мапа. Означените локации, за секое училиште одделно, се групирани 
според границите на гравитациската област, што ги дава гравитациските зони на основните 
училишта.

Пример за приказ на гравитациските подрачја на училиштата на територијата на една општина е 
даден на следната слика:

УЧИЛИШНО ГРАВИТАЦИСКО ПОДРАЧЈЕ

Слика 28: Пример за приказ на дефинирани гравитациски 
подрачја на училиштата во градот/општината

Како критериум за избор на објективно опасна локација во гравитациското подрачје се усвојуваат 
најмалку две сообраќајни незгоди со полесно повредени или барем една сообраќајна незгода со 
тешки телесни последици или сообраќајна незгода со жртви.

Критериум за избор на субјективно опасна локација е двајца или повеќе анкетирани родители да ја 
препознале локацијата како локација со зголемен ризик, поради недостаток на сообраќајни знаци, 
сигнали или проектни елементи и прекршувања од страна на учесниците во сообраќајот, што ги 
прави овие локации опасни.

ИЗБОР НА ОПАСНИ ЛОКАЦИИ

Слика 29: Опасна локација

Од спроведената евалуација во октомври 2021 година, која беше наменета за родители, како дел од 
редовните активности на програмата Вело-училишта, над 50% од одговорите што ги добивме беа 
дека постојат критични места и опасни улици по должината на патот што го поминува нивното дете 
од дома до училиште. При посета на училишната зона, може да се појави опасна локација што не е 
идентификувана како објективно или субјективно опасна, така што таквата локација се 
идентификува како дополнителна опасна локација. Задолжително потребно е да се спроведе 
обиколка низ улиците и да се утврди дали има други опасни локации што родителите не ги навеле. 
На местата на зголемен објективен и субјективен ризик, како и на дополнително утврдени опасни 
локации, се забележува (снима) однесувањето на пешаците, возачите на моторни возила и на други 
учесници во сообраќајот.

Слика 30: Графички приказ на изложените точки – објективно опасни локации во 
гравитациската област на училиштето

Искуствено, како најчести фактори за случување на сообраќајна незгода се издвојуваат:

 1. Неприспособена брзина според сообраќајните услови и условите на патот;
 2. Возење под дејство на алкохол или дефокусирано поради употреба на мобилен телефон;
 3. Незапирање на возилото пред означен пешачки премин;
 4. Пропуст на возачот заради неправилна перцепција на сообраќајната ситуација и губење   
 на контрола над возилото;
 5. Премин преку полна разделна линија на коловозот;
 6. Небезбедна улична инфраструктура.

Истражувањата посочуваат два најголеми проблема во зоните на училиштата, а тоа се, од една 
страна, лошата состојба на сообраќајната инфраструктура во смисла на состојба на коловозот и 
состојба на сообраќајна хоризонтална и вертикална сигнализација, а од друга страна, големиот број 
возачи кои не ги почитуваат ограничувањата на брзината и голем дел од преостанатите правила и 
прописи за безбедно учество во сообраќајот. Со оглед на тоа што неприспособената брзина на 
возилото е една од најчестите причини за сообраќајни незгоди со повредени пешаци, 
препорачуваме дека строгата примена на законот за ограничување на брзината во зоните на 
училиштата и станбените зони, како и други места со густ пешачки сообраќај (трговски центри, 
паркови и рекреативни објекти, студентски домови, болници) може да ја подобри безбедноста на 
пешаците и децата.

Анализата на временската распределба на сообраќајните незгоди и нивните последици се 
применува со цел да се забележи варијацијата на бројот на незгоди со текот на времето. 
Временската распределба на сообраќајните незгоди ни дава можност да предвидиме во кој 
временски период може да се очекува зголемен број на сообраќајни незгоди и кога е потребно да се 
реагира превентивно и правилно. Просторната распределба на сообраќајните незгоди и нивните 
последици се утврдува врз основа на статистички податоци со што можат да се анализираат и 
влијателните фактори, како што се сообраќајното оптоварување, квалитетот на уличната мрежа, 
регулацијата на сообраќајот и др. Анализата на сообраќајните незгоди по локации е важна за да се 
утврди каде се случуваат повеќето незгоди – црни точки или критични подрачја и каде треба да се 
насочат активностите за да се намалат бројот и сериозноста на сообраќајните незгоди.

Пример за приказ на опасните локации во гравитациското подрачје на училиштата се претставуваат 
како на Слика 31 (видете подолу).

НАЈЧЕСТИ ФАКТОРИ ЗА СООБРАЌАЈНИ НЕЗГОДИ

Слика 31: Приказ на опасни локации во 
гравитациската област на училиштето на 
ниво на град/општина

Анализата на сообраќајниот систем треба да опфати набљудување, детално евидентирање, 
фотографирање и анализирање. Пред посетата се собираат основните карактеристики и специфики 
за училиштата, како и за нивната околина.

Анализата треба да содржи:

Основни карактеристики за училиштето
 – Специфичност на локацијата;
 – Физичко опкружување и намена на земјиштето (класи на намени).

Анализа на сообраќајниот систем во зоната на училиштето
 – Улична мрежа (категоризација) – описно/графички со приказ на мапа;
 – Квалитет на коловоз и површини за пешачење – описно/графички;
 – Интензитет на сообраќај – аналитички/графички;
 – Квалитет на хоризонтална и вертикална сигнализација – описно.

АНАЛИЗА НА СООБРАЌАЈНИОТ СИСТЕМ ВО ЗОНИТЕ НА УЧИЛИШТАТА

Слика 32: Приказ на 
локацијата – предмет на 
анализа со соодветен приказ 
на функционалната улична 
мрежа и статистичка 
анализа

Најдобро е анализата да се темели на следната предлог-листа на проблеми:

 Проблем – Состојба на коловозната асфалтна покривка, оштетувања на тротоарите и    
 недоволна ширина или недостаток на тротоари.
 Проблем – Состојба со хоризонталната сигнализација и обележувањето на патот (постоење,  
 квалитет, видливост, безбедност на приодите на пешачките премини).
 Проблем – Состојба со вертикалната сигнализација (постоење на сообраќајни знаци,   
 поставување, видливост).
 Проблем – Постоење мерки за смирување на сообраќајот (соодветност, целовитост,    
 квалитет).
 Проблем – Интензитет на сообраќај и услови за престигнување.
 Проблем – Организација на паркирањето во училишната зона, улично паркирање и    
 паркирање на тротоарот во близина на училиштето и во самата училишна зона.

 Проблем – Атракција на локацијата како потенцијална закана за привлекување на децата и  
 закана за нивно небезбедно однесување: претрчување на недозволено место.

Анализата треба да помогне да се даде добар приказ на ПРОБЛЕМИ, (графички/сликовито).

Слика 33: Пример за лоша организација на сообраќаен систем во зоната на училиштето, 
односно пример за опасна локација на која постојат најголем дел од проблемите 
наведени погоре – непостоење на хоризонтална и вертикална сигнализација и 

ознаки/непрописно паркирање пред влез во училишна установа и по должина на 
училишните зони/непостоење на мерки за смирување на сообраќајот

Слика 34: Графичко претставување на 
детектираните проблеми на 

предметната локација

Слика 35: Графичко претставување на 
детектираните проблеми на предметната локација

Според анализата на моменталната состојба и идентификуваните проблеми се препорачува 
презентација и споредба на предлог-сценарија за безбедни патеки – рута за учениците до/од 
основните и средните училишта.

Понатаму, за да се постигне потребното ниво на безбедност, треба да се решат постојните проблеми. 
Безбедна патека/зона треба да биде патека на која се регулирани сите постојни и потенцијални 
критични точки и тоа со соодветна сообраќајна сигнализација (сообраќајни знаци, обележување, 
семафори, дополнителна опрема и сл.), со што ќе се постигне високо ниво на безбедност на 
пешаците. Предложените мерки и активности за подобрување на безбедноста во сообраќајот се 
дадени подолу.

БЕЗБЕДНИ ПАТЕКИ И ЗОНИ ЗА УЧЕНИЦИТЕ

Регулирањето на сообраќајот во зоната на училиштата е многу чувствителна тема, за што може да се 
даде широк спектар на мислења во врска со најдобрите можни решенија. Важно е да се нагласи 
дека, без оглед на локацијата на училиштето, најбезбедната и најефикасната контрола на 
сообраќајот се постигнува со примена на поставените практични принципи и стандарди засновани 
на здрави принципи на инженерско оценување.

Исто така, важно е да се има предвид дека само сообраќајно-технички мерки се недоволни за да се 
надминат причините за повеќето сообраќајни незгоди предизвикани со непочитување на 
сообраќајните прописи, како за возачите, така и за пешаците. Затоа, покрај сообраќајно-техничките 
мерки, потребно е да се спроведат мерки што би спречиле непочитување и кршење на прописите.

ПРЕДЛОГ- МЕРКИ И АКТИВНОСТИ ЗА ПОДОБРУВАЊЕ
НА БЕЗБЕДНОСТА ВО СООБРАЌАЈОТ

 1. Да се дефинираат и да се одбележат училишните зони во согласност со важечките прописи  
 за сообраќајна сигнализација.
 2. Неопходно е да се обнови асфалтната покривка на коловозот (рехабилитација),    
 тротоарите и рабниците (реконструкција).
 3. Потребно е да се обноват сообраќајните знаци и сигнализацијата и да се инсталираат во   
 согласност со важечкиот правилник за сообраќајна сигнализација.
 4. Потребно е да се заменат физичките пречки за смирување на сообраќајот со посовремени  
 и потполни.
 5. Неопходно е да се забрани престигнување возила во училишната зона со соодветна   
 сообраќајна сигнализација.
 6. Неопходно е да се постават заштитни огради по должината на училишната зона за децата  
 да не можат да ја преминуваат улицата надвор од пешачкиот премин.
 7. Потребно е визуелно да се одделат училишните зони од преостанатото опкружување   
 (поинтензивно улично осветлување, црно-жолто обоени заштитни огради, поставување на   
 пешачки премин во форма на платформа – издигнати или разделени, дополнителна опрема,  
 редовно обновување на обележувањето на улиците итн.).
 8. Неопходно е да се обновуваат и да се дизајнираат автобуските стојалишта во училишната  
 зона во согласност со важечките прописи за сообраќајна сигнализација.
 9. Веднаш да се забрани паркирање во училишните зони и да се реши проблемот со    
 паркирање на тротоарите на ниво на целиот град.
 10. Потребни се засилени патроли на сообраќајната полиција во време кога децата доаѓаат и  
 се враќаат од училиште, пред сè на локации каде што се забележуваат возачи кои не го   
 почитуваат ограничувањето на брзината.

Проблемот е многу голем и во руралните средини, каде што основните училишни установи се наоѓаат 
главно по должината на државните патишта што минуваат низ населени места. Во руралните 
населби нема тротоари, додека во некои села има тротоари што редовно ги зафаќаат возила, што го 
спречува движењето на пешаците по целата должина на тротоарите.

ПРЕДЛАГАМЕ:

Безбедните пешачки зони предвидуваат обезбедување на училишните зони со соодветни 
сообраќајни знаци, обележување и опрема. Сообраќајните знаци, обележувањето и опремата во 
училишните зони се поставуваат врз основа на план за сигнализација и опрема, одобрени од 
надлежен орган.

СПЕЦИФИЧНА СООБРАЌАЈНА ОПРЕМА ВО ЗОНИТЕ НА УЧИЛИШТАТА

 • Наидување на семафор (121.1; 121.2), знакот означува наидување на место на патот каде што   
 сообраќајот е регулиран со семафори.
 • Пешаци на патот (122), знакот означува средба со дел од патот по кој пешаците често се   
 движат.
 • Наидување на пешачки премин (123), знакот означува средба на место на патот каде што е   
 обележан пешачки премин.
 • Деца на пат (124), знакот означува средба со делот од патот каде што децата се движат   
 почесто (во близина на училишта, градинки и сл.).

Означување и мерки за обезбедување

На патиштата во училишните зони треба да се преземат следниве мерки за регулирање на 
сообраќајот и обезбедување на пешаците:

 • Означување со знаци на опасност;
 • Означување со знаци со изречни наредби;
 • Означување со знаци за известување;
 • Означување со светлосни сообраќајни знаци и ознаки;
 • Означување на патот;
 • Обезбедување опрема на патот;
 • Обезбедување опрема и ознаки на тротоарот;

Знаците за опасност ги предупредуваат учесниците во сообраќајот за опасностите што би можеле да 
ги загрозат! Секако, водејќи се според спроведените анализи, треба да се предложи поставување на 
сообраќајни знаци што недостигаат и замена на постојните сообраќајни знаци за кои ќе се утврди 
дека се во лоша состојба:



Знаците за изречни наредби означуваат: Ограничување на брзината (235), знакот го означува патот, 
односно делот од патот по кој е забрането движење со брзина (км/ч) поголема од онаа означена на 
знакот.

 • Забрана за запирање и паркирање (236), знакот ја означува страната на патот на која е   
 забрането застанување и паркирање на возила.
 • Забрана за престигнување на моторни возила (233), знакот го означува патот, односно делот  
 од патот на кој е забрането моторните возила да престигнуваат други моторни возила, освен  
 мотоцикли со две тркала без приколка и мопед.
 • Задолжително запирање (202).

Знаците за известување се користат за да се информираат учесниците во сообраќајот за влегување 
во зона со одредена содржина:

 • Пешачки премин (302.1), знакот го означува местото каде што се наоѓа пешачкиот премин.
 • ЗОНА 30 (315.1), знакот означува зона во која брзината е ограничена на 30 км/ч.
 • Пешачка зона (316.1), знакот го означува почетокот на зоната наменета за движење на   
 пешаците.
 • Зона на смирен сообраќај (318.1), знакот го означува местото од каде што почнува зона на   
 смирен сообраќај.

Слика 36: Знак „Стоп“
на хоризонтална асфалтна рамнина

Слика 37: Знак „Деца на патот“
на асфалтна рамнина

Препорачуваме во овие зони да се дизајнира такво сообраќајно опкружување што ќе изгледа 
различно од преостанатата сообраќајна мрежа, што јасно ќе им сугерира на учесниците во 
сообраќајот (пред сè на возачите) дека се во посебна ситуација и соодветно да се приспособат на тој 
факт. Долго време во Европа се користат физички мерки – бариери за смирување на сообраќајот во 
различни варијанти: изработени од рециклирана гума и со бои со ретрорефлективни својства со што 
обезбедуваат одличен контраст.

Опремата на тротоарот треба да се состои од огради за пешаци и улично осветлување. Во исто 
време, овие огради имаат функција на заштита од паркирање на тротоарот. Заштитната ограда се 
нанесува на места каде што е потребно да се обезбеди насочено движење на пешаците, како и да се 
спречи нивно неконтролирано и небезбедно преминување на патот.

Обележувања на тротоарите за насочување на пешаците се обележани на ходниците што ги водат 
децата кон училиште. Тие се поставени и пред пешачките премини кон кои се насочени децата. Тие 
се изработени од материјали за апликација со тенок слој и можат да бидат специјално дизајнирани 
за секој град (детски стапала, срца, стрели, специјално дизајнирани животни итн.).

Стандардната сообраќајна сигнализација што е обележана во близина на објектите секогаш треба 
да биде во добра состојба, така што треба да се обележува и да се обновува неколкупати годишно.
Покрај решенијата за сообраќајот, треба да се преземат мерки за соодветно кроење дрвја во 
непосредна близина на училиштето за да бидат видливи постојните сообраќајни знаци и со тоа да се 
овозможи поголема безбедност за сите учесници во сообраќајот.

Ознаки на коловозот

Искуствено, може да се посведочи дека анализата на состојбата во училишните зони покажува дека 
хоризонталната сигнализација е во многу лоша состојба, па дури и воопшто нема хоризонтална 
сигнализација во некои гравитациски подрачја на училиштата. Се проценува дека причината за тоа 
е несоодветно одржување, ненавремена замена, па поради временските услови и експлоатацијата 
на патната мрежа хоризонталните ознаки се бришат со текот на времето.

Сообраќајните знаци во хоризонталната рамнина се многу корисни во случаи кога вниманието на 
возачот е повеќе концентрирано на околината отколку на патот. Најчесто, се препорачуваат во 
зоните на училиштата и институциите каде што има голема концентрација на деца и како такви 
специфични и можат да се појават: „Стоп“, „Деца на пат“ и други.



 1. Институционализација на телата за безбедност во сообраќајот на ниво на единица на   
 локална самоуправа и формирање на тело за безбедност во сообраќајот во општините во кои  
 го нема.
 2. Усвојување стратегија за безбедност во сообраќајот на ниво на општина и донесување и   
 усвојување на правилник за постапката за анализа и подобрување на сообраќајниот систем  
 во гравитациската област на училиштето.
 3. Решавање на проблемот со финансирање, изградба и реконструкција на улици во    
 училишни зони.
 4. Навремено известување за учесниците во сообраќајот дека влегуваат во зона каде што   
 може да се очекува голема концентрација на деца.
 5. Обезбедување на континуирана обука на децата во училиштата со цел самостојно и   
 безбедно учество во сообраќајот (преку стручни предавања, практични примери, обука,   
 работилници, воннаставни активности и сл.).
 6. Континуиран професионален развој на наставниците и стручниот кадар преку советување,  
 семинари, предавања и практични вежби.
 7. Вклучување на медиумите: телевизија, радио, интернет-портал со едукативни содржини за  
 безбедно учество на децата во сообраќајот.
 8. Подобра соработка на претставниците на градската администрација, со директорите на   
 училишта, медиуми, автошколи, полициска администрација, граѓански организации кои   
 работат во оваа област итн.
 9. Формирање на училишни сообраќајни единици и сообраќајни патроли на граѓани.
 10. Решавање на проблемот со слабо осветлување на училишните зони за подобра видливост  
 на сите учесници во сообраќајот, пред сè на децата.

ДЕСЕТ ПРЕПОРАКИ ЗА ПОДОБРУВАЊЕ НА БЕЗБЕДНОСТА ВО СООБРАЌАЈОТ
НА ТЕРИТОРИЈАТА НА ГРАДОТ

Нивото на безбедност на децата во сообраќајот е сериозен проблем. Имајќи предвид дека децата се 
ранливи учесници во сообраќајот и во голема мера изложени на влијанија на другите учесници во 
сообраќајот, современиот концепт за заштита на децата во сообраќајот треба да се темели на 
приспособување на сообраќајната средина кон децата. Секој граѓанин, преку своите активности, 
учеството во социјалниот и професионалниот живот, придонесува за квалитетот на семејниот 
живот, социјалниот развој, во градењето на побезбедна сообраќајна средина, но и за развој на секое 
дете поединечно, како и за неговото однесување во сообраќајот. Ако не успееме да ја промениме 
свеста на граѓаните за реалните ризици во сообраќајот на патиштата, работата на безбедноста во 
сообраќајот секогаш ќе биде тешка и резултатите никогаш нема да бидат онакви на какви што се 
надеваме.

Најнапред, потребно е да ги научиме децата да можат да ги забележат опасностите во сообраќајот, 
да научат како безбедно да се движат и да се запознаат со своите права и обврски како учесници во 
сообраќајот. Многу важна е возраста на детето, како тоа ги прима информациите на таа возраст, па 
според тоа да се приспособи и образовниот елемент. Досегашниот пристап за зголемување на 
нивото на безбедност на децата во зоните на основните училишта не ги даде посакуваните 
резултати, бидејќи, генерално, сè се сведува на кампања. Сметаме дека сообраќајното образование 
на децата е непотполно. Мораат да се подигнат едукативните мерки и методи, а голема улога во тоа 
можат да имаат курсеви, семинари и обуки за наставници и родители, како и радио и телевизиски 
емисии што ќе бидат посветени на проблемот со безбедноста во сообраќајот. Доколку се почитуваат 
соодветно, предложените мерки во зоната и гравитациската област на основните училишта ќе 
овозможат подобар проток на сообраќај, под услов возачите да ги почитуваат мерките наменети за 
динамичкиот сообраќај, а децата пешаци да се однесуваат во согласност со ограничувањата и 
правилата што ги диктираат сообраќајните технички мерки. Имено, со воведувањето на овие мерки 
сигурно ќе решат некои од проблемите на локално ниво, но потребно е да се донесат мерки на 
државно ниво што ќе придонесат за севкупно подобрување на безбедноста во сообраќајот.

Секако, бидејќи безбедноста во сообраќајот јасно дека не зависи само од применетите мерки туку и 
од многу други аспекти, на пример повисока сообраќајна култура, потребно е постојано следење на 
состојбата преку следење на индикаторите за безбедност, и тоа паралелно и во зоните на 
училиштата и на целата територија на еден град или на една држава.

ЗАКЛУЧОК

